
Прыгожая лісіца
Алесь Асіпенка

Узыходзіла сонца... Паляўнічы спыніўся, прыслухоўваючыся да цішыні. Раптам убачыў лісіцу на тым баку ракі. Яна бегла, распушыўшы хвост і нізка прыгнуўшы галаву. Нечакана спынялася, разграбала лапамі снег, кідалася ў бакі, нібы гуляла сваім хвастом. Лісіца мышкавала[footnoteRef:1]. Было відаць, што яе ахапіў паляўнічы азарт. [1:  Мышкава́ць — лавіць мышэй.] 

Не чуючы бяды, яна набліжалася да рэчкі. На яркай белі асветленага сонцам снегу асабліва выразна відаць быў руды хвост.
«Чакай жа, галубка, я цябе заманю бліжэй», — падумаў паляўнічы. Ён прыладзіўся паміж дзвюх хваін і пасвістваў, пераймаючы мышыны піск.
Лісіца доўга не звяртала ўвагі на яго папіскванне. Потым стала, наструніўшы цела, і раптам пайшла, нюхаючы паветра. Час ад часу яна спынялася. Можа ёй здавалася, што гэта пішчаць не мышы, а нехта яшчэ. Але паляўнічы ведаў, што лісіцу захапіў азарт. Цяпер яна не адступіцца, пакуль не знойдзе месца, дзе хаваюцца мышы-палёўкі.
Праз заснежаныя лапкі хваін паляўнічы добра бачыў лісіцу. Асветленая сонцам, яна была прыгожая ў сваім рыжым уборы. Вось яна падышла да берага ракі, навастрыла вушы. Паляўнічы зноў хуценька піскнуў разы два. Ён не зводзіў вачэй з лісіцы. Да яе было метраў пяць, не больш.
[bookmark: _GoBack]Лісіца задрала вострую мордачку. Яна не магла зразумець, чаму палёўка пішчыць уверсе. I раптам рыжая сустрэлася чорнымі вачамі з вачамі чалавека. Паляўнічы бачыў у лісіных вачах толькі цікаўнасць — ні страху, ні збянтэжанасці[footnoteRef:2]. Так вочы ў вочы глядзелі некалькі імгненняў чалавек і звер. Паляўнічы трымаў стрэльбу, але забыўся на яе. Лісіца паматала галавой і зноў паглядзела на чалавека. Яго разбіраў смех. [2:  Збянтэ́жанасць — разгубленасць.] 

— Здарова, рыжая, — сказаў паляўнічы. — Як справы? Гуляеш?
Лісіца кінулася ўбок, пабегла, падмятаючы хвастом парошу.
— Уцякай, уцякай, рыжая, — крычаў ёй наўздагон паляўнічы.
Але лісіца не прыбаўляла кроку.
Пашкадаваў яе чалавек. Такая прыгожая, што рука не паднялася.

